
JABATAN KEMAJUAN ISLAM MALAYSIA 

 

AMANAH MEMBINA MARUAH UMMAH 

2026OGOS  14 /1448H WAL ARABIUL 1 
َمدُْ للِ ّٰهِ القْآَئلِِ    :الَْح

جِيم يطْاَنِ الر َّ  أَعوُذُ باِللهِ منَِ الش َّ

                     

 [ 72]  الأحزاب            
 

يكَ لهَُ، وأََشهْدَُ أَن َّ  ا اللهُ وحَْدهَُ لاَ شرَِ ِ  سيدنا  أَشهْدَُ أَنْ لاَ إِلهَ إِل َّ همُ َّ صَل  داً عبَدْهُُ ورَسَُولهُُ. الل َّ محُمَ َّ

 ْ دٍ وعَلَىَ آلهِِ وصََح َ وسََل مِْ علَىَ نبَيِ نِاَ محُمَ َّ ا ب عدُْ، فيَاَ عبِاَدَ اللهِ، بهِِ ومَنَْ دعَاَ بدِعَْوتَهِِ إِلىَ يوَمِْ الد يِنِ. أَم َّ

كمُْ تفُْلحُِونَ  ِتقَْوىَ اللهِ وطََاعتَهِِ لعَلَ  َّ  ات َّقوُا اللهَ، أُوصِيكمُْ ونَفَْسيِ ب

 

Sidang Jumaat yang dirahmati Allah, 

Marilah kita bersama-sama meningkatkan ketakwaan kepada Allah SWT 

dengan melaksanakan segala perintah-Nya dan meninggalkan segala 

larangan-Nya. Sesungguhnya orang yang paling mulia di sisi Allah bukanlah 

mereka yang memiliki harta yang banyak atau kedudukan yang tinggi, tetapi 

mereka yang bertakwa serta memelihara segala amanah yang 

dipertanggungjawabkan ke atas dirinya. Pada hari yang mulia ini, marilah kita 

menghayati khutbah yang bertajuk “Amanah Membina Maruah Ummah”. 

Sidang Jumaat yang dirahmati Allah, 

Setiap manusia mengimpikan sebuah masyarakat yang aman, sebuah 

negara yang makmur dan sebuah umat yang dihormati. Pelbagai usaha 

dilakukan bagi membangunkan ekonomi, memperkukuhkan institusi dan 

meningkatkan kesejahteraan rakyat. Namun, al-Quran mengajar bahawa 

kekuatan sesebuah tamadun tidak pernah bermula dengan kekayaan, 

bahkan tidak juga dengan kekuasaan.  

 

Sebaliknya, asas kepada segala kekuatan itu ialah amanah. Apabila amanah 

dipelihara, lahirlah kepercayaan. Apabila kepercayaan subur dalam 

masyarakat, institusi menjadi kukuh, ekonomi berkembang dengan 

keberkatan dan maruah ummah terpelihara. Sebaliknya, apabila amanah 

diabaikan, keruntuhan akan bermula sedikit demi sedikit, walaupun pada 

zahirnya harta bertambah dan pembangunan terus berjalan. 

 

Lantaran itu, Allah SWT mengingatkan kita melalui firman-Nya dalam Surah 

al-Ahzab ayat 72 yang dibacakan khatib di awal tadi yang bermaksud: 

 

"Sesungguhnya Kami telah kemukakan tanggungjawab amanah (Kami) 

kepada langit dan bumi serta gunung-ganang (untuk memikulnya), maka 

mereka enggan memikulnya dan bimbang tidak dapat menyempurnakannya 

(kerana tidak ada pada mereka persediaan untuk memikulnya); dan (pada 

ketika itu) manusia (dengan persediaan yang ada padanya) sanggup 

memikulnya. (Ingatlah) sesungguhnya tabiat kebanyakan manusia adalah 

suka melakukan kezaliman dan suka pula membuat perkara-perkara yang 

tidak patut dikerjakan." 

Sidang Jumaat yang dirahmati Allah, 

Ayat ini menggambarkan betapa besarnya nilai amanah di sisi Allah SWT. 

Langit dengan keluasannya, bumi dengan keteguhannya dan gunung 

dengan kekuatannya digambarkan enggan memikul amanah kerana 

beratnya tanggungjawab tersebut. Namun manusia sanggup memikulnya. 

Inilah kemuliaan yang Allah anugerahkan kepada manusia, tetapi pada masa 

yang sama ia membawa kepada tanggungjawab yang akan dipersoalkan di 

hadapan-Nya. Jawatan, kekuasaan, pekerjaan, keluarga, ilmu dan harta 

yang berada dalam genggaman kita semuanya merupakan amanah. 

Semakin besar amanah yang dipikul, semakin besar pula tanggungjawab 

untuk menunaikannya. 

 

Sidang Jumaat yang dirahmati Allah, 

Apabila al-Quran berbicara tentang kepimpinan dan pengurusan harta awam, 

Allah SWT bukan sekadar memerintahkan manusia supaya berlaku amanah, 

bahkan al-Quran memimpin kepada kita contoh seorang pemimpin yang 

membina tamadun dengan sifat amanah. Firman Allah SWT dalam Surah 

Yusuf ayat 55: 

                 

Maksudnya: Yusuf berkata: "Jadikanlah daku pengurus perbendaharaan 

hasil bumi (Mesir); sesungguhnya aku sedia menjaganya dengan sebaik-

baiknya, lagi mengetahui cara mentadbirkannya". 

 

Perhatikan dengan teliti ayat ini. Alquran mendahulukan sifat   حَفيِظ iaitu 

menjaga amanah, sebelum   علَيِم, iaitu berilmu dan berkemahiran, memberi 

isyarat bahawa dalam mengurus kepentingan masyarakat, amanah dan 

kecekapan mesti berjalan seiring. Kecekapan tanpa amanah boleh membuka 

ruang kepada penyelewengan, manakala amanah yang disertai ilmu akan 

melahirkan pengurusan yang adil, telus dan membawa maslahat kepada 

masyarakat. Prinsip ini amat penting dalam mengurus apa jua institusi yang 

menghimpunkan amanah masyarakat. Setiap ringgit yang diamanahkan 

bukan sekadar angka dalam rekod, tetapi membawa bersama kepercayaan 

dan harapan yang wajib dipelihara dengan penuh tanggungjawab demi 

maslahat umat 

 

Sidang Jumaat yang dirahmati Allah, 

Pengajaran daripada kisah Nabi Yusuf AS amat relevan untuk kita hayati 

pada hari ini. Setiap institusi yang mengurus kepentingan umat berdiri atas 

asas kepercayaan. Apabila berlaku rasuah, pecah amanah, penipuan atau 

salah guna kuasa, bukan sahaja harta terjejas, malah keyakinan masyarakat 

dan maruah institusi turut tercalar. Justeru, usaha pemulihan hendaklah 

disokong bagi memperkukuh tadbir urus, meningkatkan ketelusan dan 

memelihara amanah masyarakat. Dalam masa yang sama, kita hendaklah 

amanah dalam menerima dan menyebarkan maklumat serta tidak terburu-

buru menghukum berdasarkan sangkaan atau maklumat yang belum 

dipastikan kebenarannya. 

 

Dalam masa yang sama, amanah bukan hanya dipikul oleh mereka yang 

mengurus institusi. Kita sebagai masyarakat juga memikul amanah ketika 

menerima dan menyebarkan sesuatu maklumat. Apabila timbul sesuatu isu 

yang menjadi perhatian umum, janganlah kita terlalu cepat menghukum, 

menuding jari atau membina cerita berdasarkan sangkaan dan maklumat 

yang belum dipastikan kebenarannya.  

 

Justeru, seorang Mukmin hendaklah bersikap tabayun, merujuk sumber yang 

berautoriti, membezakan antara fakta dengan dakwaan, serta menyerahkan 



           Khutbah Jumaat                                            Amanah Membina Maruah Ummah 

5 

 

soal kesalahan dan hukuman kepada proses undang-undang yang 

sewajarnya. Jangan kerana mahu mempertahankan amanah, kita pula 

mengkhianati amanah dalam berkata-kata. Jangan kerana mahu menuntut 

keadilan, kita berlaku tidak adil kepada orang lain. Inilah akhlak Islam dalam 

menghadapi sesuatu isu: tegas terhadap penyelewengan, tetapi tetap adil 

dalam membuat penilaian. 

 

Sidang Jumaat yang dirahmati Allah, 

Mutakhir ini, pelbagai perkembangan berkaitan tadbir urus institusi umat 

menjadi perhatian masyarakat. Apa jua penemuan hasil siasatan dan 

tindakan menurut lunas undang-undang hendaklah dijadikan iktibar bahawa 

amanah tidak boleh dipandang ringan. Islam tidak mengajar kita sekadar 

mencari kesalahan, tetapi menuntut islah dengan memperbaiki kelemahan, 

memperkukuh tadbir urus dan ketelusan serta membina semula keyakinan 

masyarakat. 

 

Tabung Haji, sebagai institusi tempat umat Islam menyimpan dan mengurus 

persediaan menuju Baitullah, merupakan amanah bersama yang mesti 

dipelihara dan terus diperkukuh demi maslahat umat hari ini dan generasi 

akan datang. Justeru, usaha memelihara keyakinan terhadap institusi umat 

hendaklah berjalan seiring dengan usaha memperteguh integriti serta 

membanteras segala bentuk rasuah, salah guna kuasa dan penyelewengan. 

Atas prinsip inilah usaha pencegahan dan pembanterasan rasuah perlu terus 

diperkasakan demi membina sebuah negara yang berintegriti, amanah dan 

bermaruah. 

 

Sidang Jumaat yang dirahmati Allah, 

Mengakhiri khutbah pada hari ini, marilah kita bersama-sama menghayati 

beberapa pengajaran penting. 

Pertama : Sedarlah bahawa setiap jawatan, kuasa, harta, ilmu dan 

tanggungjawab merupakan amanah yang akan dipersoalkan di hadapan 

Allah SWT. 

 

Kedua : Jauhilah rasuah, pecah amanah, penipuan dan salah guna 

kuasa kerana perbuatan tersebut bukan sahaja merugikan harta, bahkan 

menghakis kepercayaan dan mencemarkan maruah ummah. 

 

Ketiga  : Jadilah masyarakat yang amanah bukan sahaja dalam 

pekerjaan dan urusan harta, tetapi juga ketika menerima dan menyampaikan 

maklumat. Semak sebelum percaya, pastikan sebelum menyebarkan, dan 

jangan menghukum seseorang sebelum kebenaran dibuktikan melalui 

saluran yang sewajarnya. 

 

Hayatilah firman Allah SWT dalam Surah al-Anfal ayat 27: 

 

                         

Maksudnya: “Wahai orang-orang yang beriman! Janganlah kamu 

mengkhianati (amanah) Allah dan Rasul-Nya, dan (janganlah) kamu 

mengkhianati amanah-amanah kamu, sedang kamu mengetahui 

(salahnya).” 

 

 َ اكمُْ بمِاَ فيِهِْ منَِ الْآياَتِ واَلذ كِرِْ الْح لَ  باَركََ اللهُ ليِْ ولَ كَمُْ باِلقْرُآْنِ العْظَيِمِْ، ونَفَعَنَيِْ وإَِي َّ كِيمِْ، وتَقَبَ َّ
ميِعُْ العْلَيِمُْ. أَقوُلُْ قوَلْيِْ هذَاَ وأََسْتغَفْرُِ الل هُ هوَُ الس َّ هَ العْظَيِمَْ ليِْ ولَ كَمُْ ولَسِاَئرِِ منِ يِْ ومَنِكْمُْ تلِاَوتَهَُ إِن َّ

ن َّهُ هوَُ الغْفَوُرُْ  المْسُْلمِيِنَْ واَلمْسُْلمِاَتِ واَلمْؤُمْنِيِنَْ واَلمْؤُمْنِاَتِ الْأَحْياَءِ منِْهمُْ واَلْأَمْواَتِ، فاَسْتغَفْرِوُْهُ إِ 
حِيمُْ.  الر َّ

KHUTBAH KEDUA 

 

َمدُْ   هِ الَْح ِينَ  للِ َّ َم دِ ربَ ِ العْاَل لاَمُ علَىَ سَي دِنِاَ محُمَ َّ لاَةُ واَلس َّ ينَ    نِ ، واَلص َّ اهرِِ بيِ ِ الْأَميِنِ، وعَلَىَ آلهِِ وأََصْحاَبهِِ الط َّ الن َّ
 ومَنَْ تبَعِهَمُْ بإِِحْساَنٍ إِلىَ يوَمِْ الد يِنِ. 

 

ُ أَشهْدَُ أَنْ  داً عبَدْهُُ ورَسَُولهُُ. لاَ إِلهَ إِلا َّ الله يكَْ لهَُ، وأََشهْدَُ أن َّ سَي دِنَاَ محُمَ َّ  وحَْدهَُ لاَ شرَِ
ا اتِ َّقوُا اللهَ    أَم َّ اللهِ،  ِ بعَدُْ، فيَاَ عبِاَدَ  لاَةِ    حَق َّ تقُاَتهِ أَمرَكَمُْ بأَِمْرٍ عظَيِمٍ، أَمرَكَمُْ باِلص َّ واَعلْمَوُا أَن َّ اللهَ 

 َ سْليِمِ علَىَ ن ِيمِ واَلت َّ الْ كرَ تعَاَلىَ:بيِ هِِ                  ، فقَاَلَ اللهُ 

           
 

 

دٍ وعَلَىَ   ِ علَىَ سَي دِنِاَ محُمَ َّ همُ َّ صَل  َلل َّ برْاَهيِمَْ وعَلَىَ  آا إِ يتَْ علَىَ سَي دِنِاَ  دٍ كَماَ صَل َّ لِ سَي دِنِاَ  آلِ سَي دِنِاَ محُمَ َّ
دٍ وعَلَىَ   برْاَهيِمَْ وَباَركِْ علَىَ سَي دِنِاَ محُمَ َّ دٍ كَماَ باَركَْتَ علَىَ سَ آإِ برْاَهيِمَْ وعَلَىَ  لِ سَي دِنِاَ محُمَ َّ لِ سَي دِنِاَ  آي دِنِاَ إِ

ِينَْ إِن َّكَ حمَيِدْ  مَجيِدْ .  َم برْاَهيِمَْ فيِ العْاَل  إِ
 

اشِديِنَ وَ  الر َّ ُلفَاَءِ  الْخ همُ َّ عنَِ  الل َّ ةِ واَرْضَ  بقَيِ َّ أَجْمعَيِنَ،    عنَْ  حاَبةَِ  وتَاَبعِيِ  الص َّ ابعِيِنَ  الت َّ ابعِيِنَوعَنَِ    الت َّ
ا  معَهَمُْ ياَ أَكرْمََ الْأَكرْمَيِنَ.  ومَنَْ تبَعِهَمُْ بإِِحْساَنٍ إِلىَ يوَمِْ الد يِنِْ واَرْضَ عنَ َّ

همُ َّ اغْفرِْ للِمْسُْلمِيِنَ واَلمْسُْلمِاَتِ واَلمْؤُمْنِيِنَ واَلمْؤُمْنِاَتِ الْأَحْياَءِ منِْهمُْ واَلْأَمْواَتِ.   الل َّ
 

همُ َّ   لاَمةَِ جلَاَلةََ ملَِ كِ ناَ ك باوه دولي يڠ مها موليا سري الل َّ ةِ واَلس َّ ح َّ وفْيِقِْ واَلهْدِاَيةَِ واَلص ِ أَي دِْ بدِوَاَمِ الت َّ
برْاَهيِم. -ڤدوك بڬيندا يڠ د  ڤرتوان اڬوڠ سُلطْاَن إِ

 

يثْ وكَذَلكَِ ك باوه دولي يڠ مها موليا سري ڤدوك بڬيندا راج ڤرمايسوري اڬوڠ، راج زاَرِ 
 صُوفيِاَهْ. 

الهَُ ورَعَاَياَهُ منَِ المْؤُمْنِيِنَ واَلمْؤُمْنِاَتِ برِحَْ  همُ َّ احْفظَْ علُمَاَءهَُ ووَزُرَاَءهَُ وقَضَُاتهَُ وعَمُ َّ متَكَِ ياَ أَرْحَمَ  الل َّ
احِميِنَ.   الر َّ

 

َلدَنَاَ   همُ َّ اجْعلَْ ب ياَ  الل َّ ا، سَخاَءً  ماَليِزِ رخَاَءً، داَرَ عدَْلٍ وإَِيماَنٍ، وأََمْنٍ وأََماَنٍ، وسََائرَِ بلِاَدِ  آمنِاً مطُْمئَنِ ًّ
همُ َّ أَعزِ َّ الْإِسْلاَمَ واَلمْسُْلمِيِنَْ، الْ مسُْلمِيِنَ. ودَمَ رِْ أَعدْاَءكََ أَعدْاَءَ الد يِنِ  انصْرُْ إِخْواَننَاَ فيِ فلِسَْطيِن،وَ  الل َّ

 ذلُْ منَْ خذَلََ المْسُْلمِيِنَْ، وأََعلِْ كلَمِتَكََ إِلىَ يوَمِْ الد يِنِْ. وانصْرُْ منَْ نصَرََ الد يِنَ، واَخْ
  

ارِ.  نيْاَ حَسنَةًَ وفَيِ الْآخِرةَِ حَسنَةًَ وقَنِاَ عذَاَبَ الن َّ ِناَ فيِ الد ُ ناَ آت َب َّ  ر
 عبِاَدَ اللهِ،

                             

     
 

يعُطْكِمُْ   فاَذكْرُوُا فضَْلهِِ  منِْ  واَسْأَلوُهُ  يزَدِْكمُْ،  نعِمَهِِ  علَىَ  واَشْكرُوُهُ  يذَكْرُكْمُْ،  العْظَيِمَْ  اللهِ اللهَ  ولَذَكِرُْ 
 أَكْبرَُ، واَللهُ يعَلْمَُ ماَ تصَْنعَوُنَ.


